
UVOD

Globalizacija je veoma dinamičan i kompleksan proces  Već dvije 
decenije izaziva veliku pažnju naučnika i stručnjaka, ali je i svakodnevna 
tema medija i pragmatičnih pogleda na svijet  Prisutnost globalizacije 
u javnom diskursu učinila je da taj fenomen izgleda kao nešto što je 
svima poznato  Međutim, u naučnom diskursu suočavamo se s različitim, 
pa i suprotstavljenim tumačenjima koja iziskuju nova istraživanja i 
promišljanja  

U tom kontekstu već razmatranja o genezi globalizacije izazivaju 
svojevrsne nedoumice  Nasuprot preovlađujućeg stajališta da se radi 
o modernom fenomenu pojedini autori elemente globalizacije pre-
poznaju u periodu renesanse, odnosno u idejama prosvjetiteljstva  
Tako Robertson i Waters genezu globalizacije prikazuju u šest faza sa 
početkom u sredjem vijeku  Svaka od tih faza je imala svoje karakteristike, 
glavne aktere, ideje, konflikte, te pronalaske  Ključni akter u prvoj fazi 
globalizacije bila je Katolička crkva  Dominantna ideja u drugoj i trećoj 
fazi je ideja države kao strukture koja homogenizira naciju  Četvrtu fazu 
odlikuju dva svjetska rata, odnosno globalni sukobi i globalni interesi  
U petoj i šestoj fazi globalizacije pojavljuju se akteri koji imaju globalni 
karakter u suvremenom značenju (UN, WTO, World Bank), te globalni 
mediji i koncepti poput globalizma, fundamentalizma, ljudskih prava, 
konvergencije medija 1

Svaku od ovih faza prate dominantne ideje i teorije koje su težile 
da postanu globalne: 

  1 Rantanen, T  (2005)  The Media and Globalization  London: SAGE Publications, 
str  31-33 

– prvu fazu (1400  do 1750  godine) obilježili su heliocentrična 
teorija svijeta, te akcentiranje koncepta individualnosti i ideja 
o humanizmu;

– drugu fazu; od 1750  do 1870  godine obilježile su koncepcije 
unitarne države, ideja o formalizaciji internacionalnih odnosa, 
koncept o čovječanstva, kao i tematizacija problema odnosa 
između nacionalizma i internacionalizma;

– u trećoj fazi (od 1875  godine do sredine 20-ih godina dvade-
setog stoljeća) povećava se broj ideja koje su okrenute prema 
globalnom, tematiziraju se nacionalni i individualni identiteti, 
a dolazi i do formalne internacionalizacije pojma humanizma;

– u periodu od 1925  godine do sredine 80-ih godina 20  stoljeća 
etabliraju se koncepti koji se fokusiraju na Holokaust i atomsku 
bombu;

– period od 60-ih godina do ranih godina 90-ih godina 20  stoljeća 
obilježio je razvoj globalne svijesti, zatim postmaterijalističkih 
vrijednosti i građanskih prava, kao i prava po osnovu gendera i 
etničke i rasne pripadnosti, te razvoj civilnog društva i konso-
lidacija globalnih masovnih medija;

– posljednju fazu globalizacije, koja je počela od 1990  godine i 
koja i danas traje, označili su koncepti kao što su globalizacija, 
kapitalizam, kosmopolitizam, anti-globalizam, ljudska prava, 
fundamentalizam, nacionalizam i višestruki identiteti 

Sličan pristup imaju i autori koji u središtu globalizacijskih procesa 
vide dinamiku razvoja znanja, pristupa znanju i komunikacijama  Iz te 
perspektive predhistoriju karakteriše svojevrsna prvobitna ujednačenost 
ljudskih zajednica kako u pristupu aktuelnim znanjima tako i u nivou 
tih znanja i u pristupu sredstvima komuniciranja koja nisu omogućavala 
sticanje prednosti po tom osnovu  Ljudska društva bila su na istom nivou 
razvoja jer su se i znanje i komunikacije odvijale veoma sporo pa su svi 
imali vremena da usvoje ta znanja prije pojave novih  

Razvoj znanja (prvenstveno naučnih) kao i sredstava komunici-
ranja (uglavnom ograničenog dometa) rezultirali su fragmentacijom 
civilizacije i stvaranjem velikih razlika između ljudskih zajednica  

Naučno-tehnološka ekspanzija, praćena revolucionarnim razvojem 
informacijsko-komunikacijskih tehnologija doveli su do nezaustavljivog 
globalnog širenja znanja i globalne međupovezanosti ljudskih zajednica  

Iz povezivanja ovog fenomena s konceptima teritorije, ideologije, 
kulture ili tehnološkog izuma proizlaze kontradiktorna tumačenja 
globalizacije  U pojedinim interpretacijama, globalizacija i njen razvoj 
vezuju se dominantno za pojam amerikanizacije; širenja i prihvatanja 
američkog načina života kao dominantne kulturne matrice  Pri tome 
se (ne)objektivno ocjenjuju utjecaji logike profita i neoliberalnog kapi-
talizma, kao i efekti sveopće komodifikacije medijske industrije i emer-
gentnih kultura  

Ideja o tome kako danas globalizaciju ne možemo posmatrati a da 
u njenim elementima ne vidimo, prije svega, Zapad i njegova naučno-
tehnička dostignuća, može izgledati problematična, ali ona je neizostavna 
i ključna za promišljanje današnjih i budućih odnosa između različitih 
kultura, te pitanja identiteta  Pojedini autori, poput Amina Maloufa, u 
tom kontekstu, smatraju kako nije pravo pitanje zašto neke civilizacije 
(astečka, islamska, kineska) nisu postale dominantne, nego zašto su sve 
civilizacije počele da slabe od onog trenutka kada je ojačala civilizacija 
hrišćanske Evrope  

Jedna od suštinskih dimenzija globalizacije jeste njen karakter u 
vrijednosnom smislu  Različiti pristupi utvrđuju i različite ocjene – tako 
se globalizacija vidi kao potpuno pozitivan fenomen koji omogućava i 
malim kulturama da postanu vidljive,2 ali i kao krajnje negativan proces 
kojeg karakteriziraju homogenizacija i supremacija zapadnjačke kulture  
Prisustvo pozitivnog i negativnog, dobrog i lošeg, sigurno jeste nešto što 
predstavlja bitnu tematiku istraživanja komponenata globalizacije danas, 
ali i njenih efekata kako u prošlosti tako i u budućnosti  Upravo je pitanje 
načina međusobnog povezivanja ljudi i njihovih zajednica, odnosno 
svijest o globalnoj povezanosti, ono što čini esenciju proučavanja procesa 
globalizacije i procjene njenih utjecaja  Tako usmjerena istraživanja omo-
gućavaju da u globalizaciji prepoznamo vrijednosne elemente njenog 
djelovanja 

  2 Kurtić, N  (2011)  Komunikološki ogledi, Tuzla: Bosanska riječ 

Na drugoj strani ovih razmatranja je veoma snažna struja istraži -
vača i teoretičara koji smatraju da su ekonomija i privredni razvoj utjecali 
na proces mondijalizacije i pretvaranja planete u globalni svijet  Potreba 
za izvangraničnim širenjem tržišta, prema ovim autorima, uzrokovala 
je intenziviranje procesa koji su poprimili globalni karakter  Potrebe 
kompa nija, industrijskog i bankarskog kapitala da proširuju svoje poslo-
vanje, radi nove radne snage, novih kupaca i novog tržišta, rezultirale 
su stvaranjem transnacionalnih korporacija i međunarodnog, globalno 
povezanog tržišta kapitala, rada i proizvoda  Praktično, svijet poprima 
globalni karakter upravo radi ekonomskih veza, ali one su zna čajne za 
istraživanje jer, zbog različitih učinaka i benefita, ukazuju i na negativ-
ne posljedice određenih globalnih procesa koji dovode do nejednakosti, 
eksploatacije i podjela na razvijene i nerazvijene; na Sjever i Jug 

I politički aspekt globalizacije je, u naučno-istraživačkom smislu, 
veoma značajan  Ideje o povezivanju i povezanosti svijeta, kao i svijest 
o svijetu kao jednom mjestu čine okvir globalnog političkog diskursa 
koji ukazuje na činjenicu da su politički akteri i politički interesi bitni 
za kreiranje globalizacijskih procesa i (političko) povezivanje pojedinih 
teritorija, država, regiona, te čitavog svijeta  Konkretno povezivanje svijeta 
i stvaranje koncepta o globalnom društvu utjecalo je da se vremenom 
mijenjaju paradigme o nacionalnim granicama, kao i paradigme o suve-
renitetu i moći države  Stvaranje nadnacionalnih političkih, ali i eko-
nomskih i kulturnih struktura, omogućili su dizajniranje novih mreža 
i modela povezanosti globalnog karaktera  Danas se sve to prepliće i 
postaje nezaobilazna tema istraživanja – analiza političkih faktora nije 
bitna samo radi poimanja suštine sukoba i konflikata nego, znatno više, 
radi njihovog sprečavanja i pacifikacije međudržavnih i regionalnih 
odnosa, te radi rješavanja problema u cilju globalnog prosperiteta uva-
žavajući pojedinačne interese  I u ovoj sferi imamo različite teorije i 
vrijednosne procjene, ali ono što je značajno, jeste da se mogu utvrditi 
neka temeljna određenja koja nam olakšavaju proučavanje ovog aspekta 
globalizacije  Jedno od tih određenja odnosi se na pitanje funkcioniranja 
modernih država i stvaranja i razvijanja međudržavnih odnosa, kao i 
formiranja naddržavnih i nadnacionalnih institucija koje nastoje 
djelovati globalno  Druga značajna komponenta političke dimenzije 

globalizacije jeste sama ideologija globalizacije u kojoj (pre)moć ima 
model političke liberalne demokracije koji preferira koncepte slobodne 
trgovine, deregulacije tržišta i intenzivne privatizacije državnih i javnih 
dobara i usluga  U okviru političkog polja globalizacije, veoma bitna 
i zanimljiva komponenta za istraživanje se odnosi na univerzalizaciju 
koncepta ljudskih prava i sloboda koji se više ne može mjeriti i štititi 
samo nacionalnim mehanizmima i kriterijima 

Da bi se dobila, koliko toliko objektivna predstava o složenom 
fenomenu globalizacije; kulturološkom, ekononomskom i političkom 
aspektu, treba dodati i komunikacijski aspekt  Proces globalizacije se 
ne može zamisliti bez globalnog komunikacijskog umrežavanja koje 
je omogućilo nezaustavljivo širenje globusom kako činjenica tako i 
paradigmi interpretacija činjenica, što je podstaklo svijest o svijetu kao 
jednom mjestu  

I u ovom segmentu globalizacije postoje svojevrsna hronologija 
događanja i elementi koji ukazuju na činjenicu da je koncentracija 
medijske moći, te nastojanje da se njihov utjecaj širi, postojalo i prije 
pojave modernih transnacionalnih medijskih korporacija  Tako je već 
krajem devetnaestog stoljeća postavljena kablovska mreža i pokrenuta 
telegrafska veza između Evrope i Amerike što je omogućilo znatno brže 
širenje informacija na ova dva kontinenta  Proces medijske globalizacije 
je ubrzan pronalaskom bežične tehnologije što je uvjetovalo razvoj radija 
i pojavu modernih novinskih agencija kao što su Reuters i AP  Sve to 
je omogućilo tehnološki napredak medijske infrastrukture, povećanje 
obima i kvaliteta radio i televizijskog emitiranja, razvoj satelitske komu-
nikacije i na kraju pojavu mreže svih mreža – Interneta  

Proučavanje fenomena globalizacije je potrebno jer je to fenomen 
koji je aktualan i koji će, svojim intenzitetom i efektima, obilježiti i našu 
budućnost  To je proces koji je sveobuhvatan, prisutan u svim čovjekovim 
djelatnostima, te na suštinski način određuje ekonomski razvoj, pitanje 
standarda i stanja ljudskih prava i identiteta na čitavoj planeti  

Ova knjiga nastoji da predstavi neke od relevantnih i referentnih 
teorija koje nastoje da odrede pojam i komponente globalizacije  Taj 
pregled obuhvata teorijske pristupe koji u globalizacijskim procesima, 
prevashodno, vide moć kapitalizma i njegovog razvoja – to su teorije 

svjetskog sustava i globalnog kapitalizma  Predstavljene su i temeljne 
postavke teorija koje naglašavaju razvoj informacijske i komunikacijske 
dimenzije globalizacije, poput teorije umreženog društva, odnosno 
teorija koje su fokusirane na komprimiranje prostora i vremena kao 
samu suštinu globalizacije  

Globalizacija ima za posljedicu i stvaranje novih društvenih zajed-
nica i identiteta  Njihov nastanak i razvoj zasnovani su na različitim 
političkim, društvenim i kulturnim prekograničnim povezivanjima  
Ovakvu vrstu povezivanja, koja je prisutna u različitim oblastima, od 
ekonomske do kulturne i obuhvata različite aktere, od pojedinaca do 
zajednica i institucija, proučava teorija transnacionalizma  U knjizi je 
dužna pažnja posvećena i teoriji modernosti i postmodernosti radi 
jednog od značajnih pitanja koje se nametnulo tokom razvoja globa-
lizacijskog procesa  Naime, to pitanje se odnosi na status i funkciju države 
kao nacionalne strukture koja ima svoju moć, teritoriju i prerogative  
Modernisti insistiraju na tezi o univerzalizaciji države kao političkog 
oblika, koji u modernom kontekstu ima i nadzornu ulogu, dok teoretičari 
postmoderne preferiraju postavku o prevazilaženju države novim obli-
cima nadnacionalnog organiziranja  I kulturalna teorija globalizacije 
je pronašla svoje mjesto u ovom pregledu uz isticanje ključnih razlika 
u dominantnim pristupima koji u kulturi (kulturama) vide ili faktor 
homogenizacije, ili faktor koji uvjetuje heterogenost  

Istraživanje medijskog aspekta globalizacije, na koje je fokusirana 
ova knjiga, podrazumijeva identifikaciju cijelog spektra glavnih aktera, 
odnosno subjekata procesa globalizacije  Na taj način se stvaraju uvjeti 
za realiziranje kompleksne analize različitih aspekata globalizacije, od 
političkih i ekonomskih i kulturoloških koji se ukrštaju i prožimaju u 
medijskoj ravni  Također se stvaraju i osnove za kreiranje kvalitetne meto-
dologije za proučavanje aktuelnih manifestacija fenomena globalizacije  
U tom kontekstu uvijek iznova se razmatra uloga moderne države  Po 
svemu sudeći, teza o globalizaciji kao procesu kojeg nadnacionalne i 
naddržavne strukture nameću prema dolje upitna je  Država, sa svojim 
medijskim sustavom, opstaje kao veoma bitan faktor moderne globalne 
političke i društvene strukture  Međutim, to ne umanjuje značaj i ulogu 
globalnih, međunarodnih političkih subjekata, kako vladinih tako i 

nevladinih, ali i onih s ekonomskim predznakom, posebno onih koji se 
bave medijskom i kulturnom produkcijom  

Upravo su funkcioniranje transnacionalnih medijskih korporacija, 
kao i elementi masovne komunikacije u doba razvoja novih medija, 
društve nih mreža i digitalne tehnologije, nešto što je predmetom 
analize ove knjige, ali i nešto što će i u budućnosti biti nezaobilazna tema 
proučavanja  Koncepti konvergencije medija, medijatizacije stvarnosti, 
kao i tabloidizacije i stvaranja celebrity kulture, predstavljaju veoma 
značajne i zanimljive teme koje oslikavaju moderne trendove, ali i brojne 
dimenzije globalizacije  Komunikacijske i medijske komponente, zbog 
promjene paradigme masovne komunikacije, uvjetovane razvojem novih 
medija, jesu značajan indikator i predmet istraživanja upravo zato što 
ukazuju na konflikte između tradicionalnih i emergentnih kultura  Ali, ti 
elementi ukazuju i na efekte globalizacije kao takve, čime se istraživanje 
globalizacije, dijelom, pretvara i u svojevrsnu (pr)ocjenu onoga čemu se 
možemo nadati i kakva nas budućnost očekuje 

Pojam globalizacije

Sociolog Roland Robertson je 1968  godine upotrijebio pojam globa-
lizacija da bi opisao načine na koje se kapital, ideje i kulturni kodovi 
šire svijetom  Globalizacijom je označio različite pojave i procese među
narodnog povezivanja na područjima politike, gospodarstva, kulture, 
obrazovanja i dr  To su: (1) ekonomske aktivnosti (globalna alokacija 
investicija i proizvodnje, distribucija roba i usluga, smanjenje prepreka 
međunarodnoj trgovini), (2) kulturne relacije ljudi te (3) transnacionalna 
cirkulaciju ideja, jezika, informacija i produkata popularne kulture 3 
Ekonomski i politički odnosi koji se razvijaju između zemalja i regija 
čine okvir nekoj vrsti kulturnog međusobnog približavanja u kojemu 
se izvjestan broj istih vrijednosti udomaćava u različitim zemaljama 
podstičući proces (tendenciju) kulturnog ujednačavanja  

Većina definicija globalizacije naglašava aspekt posljedica  To je 
slučaj i sa jednom od najfrekventnijih definicija prisutnih u recentnoj 
literaturi  To je Giddensova definicija, koji globalizaciju vidi kao “inten-
ziviranje svjetskih društvenih odnosa, koji povezuju udaljene lokalitete 
na takav način da se lokalna događanja oblikuju pod utjecajem događaja 
koji se odvijaju na više milja daleko 4 

Giddens se poziva na posljedice (kako se lokalna događanja obli-
kuju događajima koji su udaljeni mnogo milja) ali ne kaže ništa o tome 
kako se ta događanja oblikuju, niti pominje ulogu medija i komu nikacija 
u intenziviranju svjetskih društvenih odnosa 

  3 Kheeshadeh, M  “Effects of globalization on mass media in the world”  Inter
national Journal of Asian Social Science (10):1672-1693 (journal homepage: 
http://www aessweb com/journal-detail php?id=5007) 

  4 Giddens, A  (1990)  The Consequences of Modernity  Cambridge: Polity 

1

Slično globalizaciju definira i Thompson 5 Ovaj autor za globali-
zaciju kaže da se odnosi na “rastuću međusobnu povezanost različitih 
dijelova svijeta, proces koji dovodi do složenih oblika interakcije i 
među ovisnosti”  U prvom planu su posljedice (efekti) – “složeni oblici 
interakcije i međuovisnosti”  Kao i Giddens ne ulazi u način na koji se 
one realiziraju, a ni u forme u kojima se pojavljuju  

U tom pogledu kvalitativnu razliku pravi Robertson6 koji kaže da 
se globalizacija kao koncept odnosi na sabijanje svijeta i na intenziviranje 
svijesti svijeta kao cjeline  Robertson se umjesto na društvene odnose 
(kao efekat) poziva na svijest o svijetu kao cjelini  Takva svijest je po 
Robertsonu ishod pojačanog iskustva globalizacije  

Ovaj aspekt globalizacije ističe i Waters definišući globalizaciju 
kao “društveni proces u kojem se geografska ograničenja za društvene 
i kulturne aranžmane povlače i u kojima ljudi postaju toga svjesni” 7 
Pitanje posljedica te svjesnosti ne razmatra 

To čini Albrow koji pod globalizacijom misli na sve one procese 
kojima se narodi svijeta ugrađuju u jedinstveno svjetsko društvo – globalno 
društvo implicirajući homogenizaciju kao konačan efekat 8 

To uočava Beck kada kaže da se pitanje da li i od kada “svjetsko 
društvo” postoji u stvarnosti pretvara u pitanje kako se, i u kojoj mjeri, 
ljudi i kulture širom svijeta međusobno odnose u svojim razlikama i do 
koje mjere na to utječe samopoimanje svjetskog društva 9

Zajedničko svim ovim definicijama je da ne ukazuju eksplicitno 
na ulogu medija i komunikacija u procesu globalizacije  Međutim, pojam 
koji se u različitim varijacijama pojavljuje u svim ovim definicijama – 
međusobna povezanost implicira na medije i komuniciranje jer čak i u 
eri svakodnevnih prekograničnih migracija stanovništva povećana pove-
zanost je uglavnom posljedica medija i komunikacija  

  5 Thompson, J  B  (1995)  The Media and Modernity  Cambridge: Polity 
  6 Robertson, R  (1995)  ‘Glocalization: Time-Space and Homogeneity-Heteroge-

neity’  U: Featherstone, M , Lash, S  and Robertson, R , Eds , Global Moder nities. 
London: Sage Publications 

  7 Waters, M  (1995)  Globalisation  London: Routledge 
  8 Albrow, M  (1990)  Globalization, Knowledge and Society: Readings from Inter

national Sociology. London: Sage 
  9 Beck, U  (2000)  What is Globalization? Cambridge: Polity 

Mada, na prvi pogled izgleda da nema općeprihvaćene definicije 
globalizacije, mislimo da se ipak radi o semantičkim varijacijama te da je 
globalizaciju moguće definirati, kao realan proces; nešto što jeste i kako 
jeste, bez obzira na subjektivni doživljaj efekata, odnosno posljedica koje 
izaziva, a koje zavise od ekonomske i društvene pozicije više ili manje 
“povlaštenih” skupina 10 

Riječ je o složenom, ubrzanom, integracijskom procesu globalne 
povezanosti  U ovom apstraktnom, određenju, globalizacija se odnosi 
na brzo rastuću i sveobuhvatnu mrežu međusobnih povezanosti i 
međuzavisnosti koje karakteriziraju materijalni, društveni, ekonomski 
i kulturni život u suvremenom svijetu  Te mreže obuhvataju sve aspekte 
i dimenzije modernog života: fluktuaciju kapitala, roba, ljudi, znanja, 
informacija i ideja, kriminala, zagađenja, bolesti, mode, uvjerenja, slike i 
tako dalje  Uzima se da je ta sveopća povezanost jedan od najznačajnijih 
aspekata našeg života  

Povezanost i povezivost definiraju naše svakodnevne rutinske 
akcije i iskustva; upotrebu komunikacijskih tehnologija, način na koji 
zarađujemo za život, podložnost modnim trendovima pri oblačenju, 
definiranju vlastite vanjštine, izboru hrane koju jedemo, glazbe, kina 
i televizije koja oblikuje našu zabavu i naše iskustvo mobilnosti i 
putovanja  Ona također stvara pozadinu za sve društvene i materijalne 
tjeskobe i zbunjenosti koje karakteriziraju svakodnevni moderni život: 
od straha od terorističkih napada do zabrinutosti zbog globalnog 
zatopljenja, pandemije gripe ili strahovanja da bi poremećaji na berzi 
i u ekonomskim tokovima u globalnom gospodarstvu mogli utjecati 
na sigurnost našeg posla, na naše poreze ili kamate na naše stambene 
kredite  Mnoštvo je dokaza za zaključak da danas živimo u svijetu koji je 
mnogo više globalno povezan nego prije 20 godina  U poređenju s duljim 
povijesnim razdobljima ta globalna međuovisnost je neuporediva  To 
znači da objektivni pristup, koji osigurava potrebnu intersubjektivnost, 
insistira na (1) arhitekturi globalizacije kao i na (2) holističkom odnosu 
prema svijetu (konkretnim pojavama) iz perspektive cjeline  Takva 

10 Velho, O  (1997)  ‘Globalization: Object, perspective, horizon’  U: L  E  Soares (ed ), 
Cultural Pluralism, Identity, and Globalization, 98-125  Rio de Janiero: UNESCO 
and Candido Mendes University 

konceptualizacija je dovoljno široka da obuhvati obje strane globalizacije: 
proglobalističko institucionalno uklanjanje granica za širenje kapitala, 
tržišta, investicija, sustava vrijednosti i kulture (čiji nosioci su Svjetska 
trgovinska organizacija (WTO) i Međunarodni monetarni fond (MMF) i 
sve organiziraniji i prisutniji (na globalnoj razini) antiglobalistički pokret 
fokusiran na nejednakosti koje proizvodi globalizacija  

U tom smislu pred definiciju globalizacije postavljamo neko-
liko zahtjeva: (1) da odrazi protivrječnost fenomena da (2) odrazi 
kompleksnost (višedimenzionalnost) fenomena i (3) da odrazi dina-
mičnost fenomena, (4) da odrazi povezanost globalizacijskih procesa 
sa informacijsko-komunikacijskom umreženošću Planete i (5) da izrazi 
kompleksnost, pa čak i protivrječnost konačnih efekata  

1.1.  Globalizacija je kompleksan i protivrječan fenomen 

To je više proces nego stanje  Kada o globalizaciji mislimo kao procesu 
a ne o stanju pažnju usmjeravamo na mnoštvo procesa i tokova koji 
su povezani u sklopovima organizacijske proizvodnje i potrošnje na 
globalnom nivou  

Unutar tog procesa odvijaju se, veoma dinamični i veoma često 
protivrječni odnosi  Međutim globalizacija je i nova vrsta stvarnosti – 
efekat – posljedica procesa  Istodobno se odvija unutar sfere ekonomije, 
politike, tehnološkog razvoja – osobito medijskih i komunikacijskih 
tehnologija – uz promjene u okolišu i kulturi 

Mada postoji prešutna pretpostavka o relativnoj važnosti svake od 
tih dimenzija ipak se povezanost u ekonomskoj sferi, nameće kao ključni 
element, sine qua non globalne povezanosti  

To je dimenzija koja dominira maštom i jezikom korporativnog 
poslovanja, političara i aktivista protiv globalizacije; to je jednostavan 
stenograf medijskog diskursa koji oblikuje neposredno razumijevanje 
onoga što se globalno radi običnim ljudima 11

U političkoj sferi to su procesi globalne geopolitike iza koje 
uglav nom stoji širenje političke moći globalnih političkih aktera, 

11 Tomlinson, J  Cultural Globalization. (2007)  U: Ritzer, G  (edited by) The 
Blackwell companion to globalization  Oxford: Blackwell Publishing Ltd 

Sinteza

Globalizacija je proces koji je obilježio modernu povijest čovječanstva, 
ali i proces koji će, umnogome, odrediti i njegovu budućnost  Neki 
elementi globalizacije, prisutni su i u ranijim periodima, ali njene klju-
čne karakteristike i efekti su, prevashodno, fenomen modernog doba  
Stoga se globalizacija direktno povezuje s pojavom i ekspanzijom novih 
tehnologija i modela komuniciranja i promjenom percepcije vremena 
i prostora  Brži protok informacija se odvijao uporedo s promjenom 
modela ekonomskog razvoja i produkcije, te sa intenziviranjem razli-
čitih kulturoloških utjecaja, dodira i prožimanja  U tom kontekstu 
pojav ljuju se novi (globalni) akteri i odnosi  Sve to je utjecalo da se 
fenomen globalizacije posmatra kao sve veća međusobna povezanost 
raz ličitih dijelova svijeta, te kao proces koji dovodi do složenih oblika 
međuovisnosti  

Globalizacija predstavlja proces međunarodnog povezivanja 
na različitim područjima, a to se, prije svega, odnosi na područje 
gdje se realiziraju ekonomske aktivnosti, zatim na oblast u kojoj se 
krei raju politički odnosi i odluke, pa na područje kulturnih relacija i 
utjecaja, te na oblast medijske produkcije i djelovanja industrije zaba-
ve i popularne kulture  Neke od definicija koje su izdvojene u ovoj 
knjizi upravo potenciraju tu dimenziju međunarodnog povezivanja 
i međusobnog približavanja različitih država, naroda i kultura, kao i 
stvaranje određenog broja sličnih ili istih vrijednosnih komponenti u 
kulturološkim i ideološkim matricama  U globalizaciji se vidi primarno 
proces koji zbližava različite poglede, svjetonazore i interese, te otvara 
mogućnosti za zajedničko djelovanje na harmoničan i principijelan način 

9

a podrazumijeva stvaranje i intenziviranje svijesti o svijetu kao cjelini  
Različiti subjekti, koji svoje djelovanje kreiraju na temelju različitih 
vrijednosnih struktura, postaju svjesni intenziteta i značaja međusobnih 
odnosa i utjecaja  Na taj način se modelira interpretativni okvir prema 
kojem je globalizacija nešto što intenzivira društvene odnose na glo-
balnom nivou povezujući i približavajući udaljena mjesta, te stvarajući 
koncept globalnog društva  Različite države i narodi uključuju se u 
cjelinu svijeta  Ovakva tumačenja zahtijevaju raspravu o efektima bilo 
kakvog pokušaja homogenizacije, kao i budućnosti odnosa različitih 
kultura i potrebe kreiranja svjetskog društva i samoidentifikacije unutar 
tog društva  

U ovoj knjizi su predstavljene ključne i referentne definicije 
globalizacijskog procesa, kao i teorije koje objašnjavaju taj proces  Na 
temelju tih postavki sačinjena je naučnoistraživačka sinteza koja može 
poslužiti, u teorijskom i metodološkom smislu, kao osnova za definiranje 
pojedinih karakteristika i elemenata koncepta globalizacije, te za 
njeno proučavanje  U središtu tog koncepta je ideja da je globalizacija 
kompleksan integracijski proces stvaranja veza planetarnog karaktera  
Podrazumijeva ubrzan i kontinuiran rast, te sveobuhvatnu mrežu 
međusobnih povezanosti i međuzavisnosti koje oblikuju materijalni, 
društveni, ekonomski i kulturni život u suvremenom svijetu  Ove mreže 
podrazumijevaju sve ono što karakterizira i čini sadržaj modernog 
svijeta i življenja – od fluktuacije kapitala, ljudi, roba i informacija, 
kreiranja kulturnih industrija, ekoloških pitanja i zagađenja, do glo-
balnog krimimnala i zaraznih pandemija  Mreže koje nastaju unutar 
globalizacijskih tokova obuhvataju sve aspekte i dimenzije modernog 
života, a ta povezanost je jedan od najznačajnijih aspekata današnjice, te 
po svemu sudeći, i budućnosti  

Kompleksnost globalizacije se ne ogleda samo u činjenici da ona 
uključuje i podrazumijeva mnogo aspekata i dimenzija nego i u tome 
što istovremeno sadrži i pozitivne i negativne elemente, te što je u svojoj 
suštini kontroverzna  Sasvim je jasno da globalizacija, s jedne strane, 
podrazumijeva proces i snagu usmjerenu kao postizanju jedinstva 
svijeta kao jednog mjesta i ka svijetu kao globalnoj zajednici  Međutim, 
s druge strane, izvjesno je i da globalizirani svijet i globalno društvo, 

kao jedinstveno i potpuno homogenizirano mjesto, nisu mogući  Bez 
obzira što pojedini i ekonomski i politički centri moći nastoje postići 
upravo takav efekat s ciljem zadovoljavanja svojih partikularnih interesa, 
potpuno homogeniziranje različitih kultura i načina života nije ostvarivo  
Istovremeno, s homogenizirajućom silom globalizacije, analize otkrivaju 
sile heterogenizacije, koje podstiču jačanje nacionalnih identiteta  

Globalizacija je dinamičan proces koji ima svoje posljedice  Za-
visno od pristupa, efekti globalizacije se procjenjuju kao pozitivni ili 
negativni  U svakom slučaju većina teoretičara se slaže da globalizacija 
ima svoje efekte i da se oni mogu uočiti i na makro i na mikro nivou  
Proučavanje globalizacije nam upravo omogućava da identificiramo te 
posljedice i promjene nastale u različitim sferama  Tako su osvajanje 
novih tržišta, prodor kapitala, roba i informacija, one aktivnosti i procesi 
koji su značajno utjecali na današnju proizvodnju, izgled svjetskog tržišta 
i međunarodnu trgovinu  Posljedice globalizacije u oblasti ekonomije su 
ogromne, upravo, kao i one u području politike gdje se ogledaju u (pre)
raspodjeli političke i vojne moći u svijetu, te u stvaranju novih država 
i političkih saveza i asocijacija  U tom kontekstu se mogu posmatrati i 
rušenje berlinskog zida, prestanak hladnog rata i podjela svijeta prema 
globalnom planu iz Jalte, kao i intenziviranje meke moći Zapada, posebno 
SAD, te stvaranje novih globalno značajnih faktora kao što su Kina i 
Indija  

Posljedice globalizacije su takve da nam njihovo proučavanje 
ukazuje i na moguće trendove u budućnosti  U oblasti ekonomije je 
očigledna dominacija neoliberalne ideološke paradigme koja insistira na 
stvaranju profita, komercijalizaciji i pretvaranju svih odnosa, subjekata 
i aktivnosti u robno-novčanu transakciju  Siromaštvo se smanjuje, kao 
posljedica razvoja novih tehnologija koje omogućavaju poboljšanje 
standarda, te socijalnih i zdravstvenih uvjeta života  Međutim, razlike 
između bogatih i siromašnih su sve veće tako da se ekonomske i socijalne 
razlike, uvjetovane globalizacijom, sve više vide kao nešto negativno i 
kao kontinuirana dominacija elite nad velikim brojem podređe nih i 
diskriminiranih naroda i pojedinaca  Premoć u tehnologiji i infor-
maciono-kumunikacijskim sistemima postaje temelj i za premoć u 
ekonomiji i u političkoj hijerarhiji  

Iako su mnogi autori smatrali kako će globalizacija obesmisliti 
nacionalne države, to se nije desilo  Naprotiv, nacionalni identiteti su 
ojačali, ali njihovo prožimanje s globalnim tokovima i procesima poka-
zuje kako je na snazi podjela na male i velike države koje s različitim 
interesima i potencijalom ulaze u budućnost koja će biti određena 
sve intenzivnijim trendovima globalizacije  Globalizacija nije razorila 
nacionalnu državu niti lokalni mentalitet i potrebu da lokalni identitet 
ima svoje sadržaje i forme izražavanja  Na toj paradigmi je i kreiran 
koncept glokalizacije koji je nastao, i koji se razvija, kao posljedica 
međusobnog djelovanja, interferencije i transformacije, upravo na 
kulturalnim prostorima gdje se susreću globalno i lokalno  Globalizacija 
je prodrla u mikrozajednice i promijenila način na koji vidimo sebe, te 
utjecala na našu rekonceptualizaciju pojmova i uloga ličnog identiteta, 
seksualnosti, porodice, roda, kao i odnosa prema radu i drugima 

Proces globalizacije je naglasio i reaktuelizirao pitanje identiteta 
– od načina kako se on kreira, njegove egzistencije, te modela kako se 
određeni identitet odnosi prema drugim identitetima  Mnogi teoretičari 
globalizaciju vide kao jednosmjerni proces u kojem Zapad, predvođen 
SAD-om, nameće svoju dominaciju zahvaljujući tehnološkoj, vojnoj i 
političkoj supremaciji  Pri tome Istok, a to se posljednjih godina pre-
vashodno odnosi na arapske zemlje, postaje podređen i u veoma teškom 
ekonomskom i socijalnom okruženju  Takvu situaciju prate najmanje dva 
diskursa: jedan podržava značaj SAD i Zapada, smatrajući ih nosiocem 
progresa i demokratije u svijetu, istovremeno procjenjujući kako i druge 
zemlje širom svijeta, trebaju da prihvate blagodeti koje im Zapad nudi 
koz proces globalizacije; te drugi diskurs koji u negativnom kontekstu 
posmatra djelovanje SAD i Zapada smatrajući ih agresivnim, pohlepnim 
i opasnim po kulturu, nacionalni i vjerski identitet posebno arapskog 
svijeta  

Na ovim premisama, uglavnom, počivaju postavke onih autora 
koji u globalizaciji vide isključivo proces homogenizacije  Međutim, 
neophodno je naznačiti i drugačiji diskurs, odnosno perspektivu  Naime, 
globalizacija omogućava pojedincima da žive na otvoreniji način i da 
reagiraju na procese i ambijente koji ih okružuju i koji se neprestano 
mijenjaju  Proces globalizacije je oslobodio ogroman potencijal za 

kreiranje nove individualnosti i novog koncepta ličnog identiteta  
Društvo, uključujući i globalno društvo, sve više ovisi o uključenosti 
pojedinaca i njihovog načina kako kreiraju i ispoljavaju vlastiti identitet 
u ogromnoj mreži interpersonalnih, unutarnacionalnih i globalnih 
inter akcija  Stoga je za budućnost svijeta, pa tako i same globalizacije, 
veoma bitan način na koji će svaki pojedinac iskazivati vlastiti identitet, 
ili svaki pojedinačni element tog identiteta, bez obzira da li se radi o 
jeziku, boji kože, nacionalnoj ili religijskoj pripadnosti, određenju roda 
i seksualnosti 

Budućnost zasigurno pripada globalizaciji, pa su posljedice koje 
izaziva proces globalizacije veoma bitne  Stoga je istraživanje procesa 
globalizacije značajno, kako sa teorijskog tako i sa praktičnog aspekta  
Jedna od tih posljedica jeste i globalna međuovisnost kada je riječ o 
proizvodnji koja utječe na klimatske promjene i globalno zatop lja-
vanje  Ovaj problem nije samo ekološkog karaktera nego se on odno-
si na strateške odrednice ideologije, ekonomije i politike koja će 
odre diti kvalitet života na Zemlji u budućnosti  Znanstvene procjene 
ukazuju da će već za 20-30 godina, ukoliko se nastavi s ovim trendom i 
modelom proizvodnje i polucije, nastupiti takve klimatske i društvene 
promjene (nestanak pitke vode, iščezavanje amazonskih šuma, otapanje 
ledenjaka, promjene toka morskih struja, povećanje temperature zraka 
i mora, iseljavanje miliona stanovnika, migrantske krize, konflikti i 
borba za resurse i teritorij) koje će izazvati enormne štete i promjene 
u ekonomskim, socijalnim i političkim sistemima  Ekološki problemi 
jesu nešto što je apostrofirano i promovirano kroz proces globalizacije, 
a efekti koji nastaju usljed zagađenja samo potvrđuju tezu o intenzivnoj 
međupovezanosti različitih dijelova svijeta i o globalnom karakteru ovog 
problema  To će se neminovno reflektirati i na političku sferu; na stepen 
demokratije koji će određivati političke odnose kako unutar nacija/
država tako i u globalnim okvirima  Ukoliko proces globalizacije bude 
shvaćen i upravljan isključivo interesima moćnih političkih subjekata, to 
može za posljedicu imati intenziviranje sukoba, konflikte različitih oblika 
i nove krize jer ćemo imati podjelu na one koji samouvjereno i autistično 
smatraju da ih svi drugi moraju slušati i na one ponižene i podređene 
koji osjećaju da im niko ne želi pomoći  U takvoj situaciji svijet će 

živjeti u strahu i neizvjesnosti, s nepomirljivim stranama i interesima, 
svodeći globalizaciju na poredak pobjednika i gubitnika, podgrijavajući 
arhetipska neprijateljstva i nepovjerenja  Tako shvaćena i realizirana 
globalizacija može donijeti samo intenziviranje podjela i povećanje 
nejednakosti, nepravde, te rasne, vjerske i nacionalne napetosti 

Demokratija je omogućila, posebno nakon Drugog svjetskog 
rata, da se političke i javne odluke donose uvažavajući procedure i po-
trebe različitih grupa unutar suverenih država, te da se, putem dogo-
vora i legitimnih institucija, stvaraju mehanizmi za zaštitu ljudskih 
prava i spriječava nezakonito ponašanje  U međunarodnim odnosima, 
demokratski poredak je trebao, osim te podrške suverenim državama 
u njihovom funkcioniranju i zaštiti pravnog poretka, i da onemogući 
uspostavu tiranije i autokratskih oblika vlasti, te da modelira što inten-
zivniju interakciju između različitih političkih subjekata i globalnih 
aktera  Ovakva strategija je trebala da stvori atmosferu povjerenja, 
tolerancije i konstruktivne interakcije s ciljem povećanja suradnje i 
smanjenja mogućnosti za izazivanje novih konflikata i sukoba  U ovakvoj 
atmosferi je došlo do kraja Hladnog rata i rušenja zida u Berlinu, ali, 
optimistične pretpostavke, prema kojima sve to predstavlja novu bu-
dućnost svijeta koja će biti bezkonfliktna i dezideologizirana, nisu se 
ostvarile 

Procesi koji su uslijedili samo su pokazali s kakvim problemima 
će se u budućnosti suočavati ne samo demokratija nego i ljudska vrsta  
Umjesto intenziviranja međunacionalnih odnosa, rješavanja konflikata 
i smanjenja nejednakosti i nepravde, došlo je do suprotnih djelovanja  
Liberalna ideologija je izgubila svoju globalnu konkurenciju, ali to je 
samo, iz različitih razloga, podstaklo izljeve frustracija i nezadovoljstva  
Razvoj populističkih pokreta, jačanje i bujanje nacionalizma, globalna 
ekonomska kriza, eskaliranje ideologija isključivosti i politika negativnih 
prema društvenoj različitosti i identitetima Drugih, imigrantske krize, 
nedostatak empatije kod bogatih i moćnih, kao i djelovanje moćnih samo 
u skladu sa svojim interesima, korupcija, konflikti i teroristički napadi, 
nepovjerenje u međunarodne institucije i nerijetko njihova pasivnost, 
neki su od elemenata koji su obilježili kraj prošlog i dva desetljeća 
novog milenija  Tome treba dodati i činjenicu kako se broj zemalja koje 

su ocijenjene kao demokratske nije smanjio, ali je u velikom broju tih 
zemalja uočen negativni trend kada je riječ o demokratskom razvoju  To 
znači da i u onom dijelu svijeta, gdje se demokratija već profilirala kao 
bitan, funkcionalan i kvalitetan poredak, opasnost ne prijeti toliko od 
vanjskih nedemokratskih sustava koliko od pojava (korupcije, političkih 
manipulacija, pritisaka na medije, sveopće komercijalizacije društvenih 
odnosa pa i kulture) koje iznutra, kontinuirano, temeljito i univerzalno 
nagrizaju demokratije   

Dvadeseto stoljeće nam je pokazalo kako nijedna doktrina i 
ideologija nisu, same po sebi, idealne, emancipatorske i demokratske  
Naprotiv, povijest je svjedočila kako sve one mogu biti izopačene i u sup-
rotnosti s onim što formalno promoviraju i da se pretvaraju u struk ture 
koje proizvode zlo, nepravdu, isključivost i fanatizam  Ovo predstavlja 
poseban izazov u doba intenziviranja globalizacijskih procesa kada se 
različite kulture svakodnevno dodiruju i prepliću, te kada se svaki iden-
titet nastoji afirmirati i funkcionirati zajedno s drugim  U svemu tome 
nezaobilazna je uloga medija i komuniciranja  

Globalizacija je nezamisliva bez modernih medija koji se zasnivaju 
na razvoju digitalnih informacionih tehnologija  Složeni kompleks 
međuutjecaja masovnih medija i globalizacijskih procesa, prevashodno, 
počiva na strukturalnim promjenama i prilagođavanju medijskih tvrtki 
i produkcija za učešće na globalnom medijskom tržištu, zatim na pro-
doru komunikacijske (medijske) tehnologije u sve dijelove svijeta, što 
je označilo i omogućilo širenje tržišta za transnacionalne kompanije, 
te na spremnosti globalnih medijskih konglomerata da udovoljavaju 
specifičnim zahtjevima lokalnih tržišta 

Značaj medija i njihove funkcije u globalizacijskom procesu se 
može posmatrati kroz djelovanje medijske industrije koja, podređena 
zakonitostima kapitalističke i tržišne ekonomije, kreira vlastiti model 
funkcioniranja koji ostvarenje komercijalnih interesa i profita nastoji 
realizirati prodorom na međunarodno (globalno) tržište medijskih 
sadržaja  Ovakav model djelovanja u medijskoj i kulturnoj industriji 
je postao obaveznim upravo zato što su privatizirane brojne medijske i 
telekomunikacijske firme i zato što su, na globalnom nivou, prevladali, 
komercijalni medijski model i emergentne poduzetničke kulture  

U takvoj situaciji djelovanje i promocija nacionalnih produkcija na 
međunarodnom medijskom tržištu za posljedicu imaju izvoz kulture 
vijesti zemalja iz kojih dolaze globalne medijske korporacije, ali, 
istovremeno, u kontekstu djelovanja koncepta glokalizacije, i njihovo 
kontinuirano prilagođavanje ukusima i zahtjevima lokalnih tržišta 

Ključni element moderne medijske sfere i funkcioniranja masov nih 
medija i masovnih komunikacijskih modela, jesu komercija lizacija me-
dija  i kulture vijesti  To je globalni proces sa globalnim političkim i kul-
turnim posljedicama  Komercijalizacija medija i stva ranje velikih trans-
nacionalnih medijskih korporacija donijela je brojne promjene u oblasti 
masovnog komuniciranja, te stvaranje nove paradigme izvješta vanja koja 
je manje usmjerena na kreiranje kritičkog javnog mišljenja a više na trži-
šnu mobilizaciju konzumenata  Model javnog emitiranja i strukturalna 
društvena pozicija medija su bitno pro mijenjene jer su medijski sadržaji 
i medijska industrija potčinjeni interesima trans nacionalnih korporacija  
To je dovelo do promjene uloge i značaja masov nih medija u participa-
tivnim demokratijama jer se reduciralo i obezvrijedilo njihovo učešće u 
kreiranju javnog mnijenja i kritičkog (pre)ispitivanja stvari i pitanja od 
javnog značaja  Istovremeno to je utjecalo i na jačanje modela komerci-
jalnih medija i komodifikacije medijske industrije koja je svoje djelovanje 
koncentrirala na ostvarivanje profita, a publiku pretvorila u populaciju 
konzumenata izloženih porukama oglašivača  

Slabljenje kritičke i društveno angažirane uloge medija, te njihovo 
podređivanje komercijalnim interesima velikih korporacija i oglašivača, 
utjecalo je i na promjene u medijskim sadržajima  Jedna od tih promjena 
se ogleda u novoj (globalnoj) kulturi vijesti u kojoj dominiraju kratke 
i atraktivno modelirane vijesti, sa elementima zabave, kao i priče o 
običnim ljudima i njihovim životima kroz koje se, na simplificiran i 
lago dan način, prikazuju teme koje se odnose na najsloženija politička i 
socijalna pitanja  Tako se ublažavaju i, čak, izbjegavaju medijska reakcija i 
cjelovit prikaz stanja i posljedica određenih društvenih procesa, događaja 
i političkih odluka  Druga bitna promjena se odnosi na globalizaciju 
fenomena tabloidizacije medijskih sadržaja i cjelokupne stvarnosti  Tab-
loidizacija nije nov fenomen, ali je u doba intenziviranja globalizacije i 
komercijalizacije medija dobila nove razmjere i dimenzije sa dubljim i 

dugotrajnim posljedicama  Tabloidizacija označava drugačije modelirane 
i izražene stilističke elemente, kao i sadržajne promjene u masovnim 
medijima, a karakteriziraju je, upravo, upotreba tabloidnog stila, zatim 
pomjeranje tematskog fokusa sa društveno relevantnih tema na mar-
ginalne teme i zabavu, te intenzivna vizualizacija poruka   Globalni 
trend tabloidizacije je utjecao na globalni pad tradicionalnih novinskih 
standarda, te narušavanje novinarske etike i profesionalnih principa, 
istovremeno, stvarajući elemente za jedan novi globalni model medijske 
kulture označen kao celebrity kultura  Sve to ima za posljedicu da se u 
javnom komunikacijskom prostoru sve manje insistira na argumentaciji, 
objektivnosti i racionalnom prosuđivanju, a sve više se kreatori medijskih 
poruka oslanjaju na emocije publike, na ekonomiju pažnje i psihološka 
stanja i reakcije konzumenata medijskih sadržaja  

Ogroman broj izvora informacija i prava poplava vijesti nisu 
doprinijeli razvoju kritičkog razmišljanja i istinitom sagledavanju doga-
đaja  Naprotiv, stvorena je atmosfera veoma opasna po demokratiju i 
globalizaciju u budućnosti u kojoj se kontinuirano reproducira utisak 
da u svijetu više ne postoji istina, kao i utisak da ta istina više nikom i 
ne treba  Lažne vijesti (fake news) su postala naša svakodnevnica i novi 
kulturološki simbol iz prostog razloga što ljudi vjeruju u takve vijesti jer 
se uklapaju i potvrđuju ranije kreirane i ustrojene stavove  

Internet i socijalni mediji su omogućili globalno umrežavanje i 
stva ranje nove komunikacijske strukture  Nastale su nove (virtualne) za-
jednice, povezane istim ili sličnim tematskim interesovanjima, koje mogu 
djelovati u lokalnim, nacionalnim, ali i nadnacionalnim, odnosno global-
nim okvirima  Međutim, novi mediji su postali platformom emergentne 
poduzetničke kulture kojom dominira neoliberalna logika ostvarivanja 
profita i komercijalnog interesa  To je utjecalo da se njiho va očekivana 
uloga u miješanju i harmoničnoj interakciji između različitih identiteta i 
kultura defavorizira ideologijom povezivanja i mobiliziranja na temeljima 
isključivosti, ksenofobije i otpora prema dru gim identitetima 

Globalizacija je, dakle, proces koji kontinuirano traje već godina-
ma, a nastaviće svoje djelovanje, s još većim intenzitetom, i u budućnosti  
To je proces koji je, prevashodno, zahvaljujući novim tehnologijama 
komuniciranja, učinio da su različite kulture i identiteti svakodnevno 

u kontaktu  Takva kulturološka i komunikacijska interakcija se odvija 
uporedo sa aktivnostima koje predstavljaju ekonomske i političke 
aspekte globalizacije  Svijet je u tom procesu mondijalizacije zaista 
postao globalnim entitetom u kojem već odavno pojedini problemi 
imaju globalne posljedice i zahtijevaju rješenja uz učešće i međusobnu 
saradnju brojnih subjekata  U tom kontekstu, koji implicira intenziviranje 
međunacionalne interakcije i povezivanja, bilo je za očekivati da će 
svi ti procesi i odnosi donijeti bogatstvo različitosti i jednu uzavrelost 
i višesmjerni protok ideja, mišljenja, simbola i poruka  Međutim, taj 
kontekst je kreiran djelimično jer se, naprotiv, razvio suprotan proces 
koji je, umnogome, globalizaciju učinio jednosmjernim procesom koji 
osiromašuje i koji stvara podjele između moćnih i podređenih 

Budućnost globalizacije i njene posljedice mogu biti haotične, 
pune konflikata i sukoba, radikalnih političkih poteza i fanatizma  To 
pokazuje nepovjerenje i jaz koji vladaju između bogatih i siromašnih 
nacija, postojeći konflikti s različitim uzrocima, kao i podaci koji otkri-
vaju koliki broj ljudi ima probleme usljed nedostatka pitke vode i hrane, 
te podaci o zagađenju i njegovim kataklizmičkim globalnim efek tima  
Ovome treba dodati i podatke o procesu koji već traje, a odno si se na 
po većanje potrošnje koju inicira srednja klasa u zemljama poput Kine, 
Indije i Rusije, a to je preko dvije milijarde ljudi, što će sve imati dodatne 
reperkusije na stanje u oblastima ekonomije, ekologije i raspoloživosti 
energetskim i drugim resursima  Sve to će stvoriti dodatne tenzije i druš-
tvene krize zbog čega je upitno da li će i moćni funkcionirati efikasno i 
koliko to može trajati  

Globalizacijski proces je već doveo do stvaranja svijeta koji ima 
glo balni karakter i u kojem se globalni problemi moraju rješavati tako 
da se omogući ostvarenje i partikularnih i globalnih interesa  Bez obzira 
da li su neke nacije i identiteti moćni ili podređeni, bogati ili siromašni, 
svi oni su obuhvaćeni procesom globalizacije koji u budućnosti može biti 
određen konfliktima i mržnjom, ili, suprotno, suradnjom i empatijom  
Izbjegavanje mračne varijante podrazumijeva djelovanje svih relevantnih 
subjekata, na temeljima međusobnog poštivanja i uvažavanja različitosti  

